
Efni: Umsögn um frumvarp til laga um uppbyggingu og rekstur flugvalla og þjónustu 
við flugumferð

Vísað er til bréfs dags. 27. apríl 2023 þar sem innviðaráðuneytið sendi Umhverfisstofnun 
frumvarp til laga um uppbyggingu og rekstur flugvalla og þjónustu við flugumferð til umsagnar. 
Umhverfisstofnun gerir eftirfarandi athugasemdir við einstakar greinar frumvarpsins:

Í 2. gr. frumvarpsins kemur fram að markmið laganna er að flugvellir landsins og þjónusta við 
flugumferð þjóni þörfum samfélagsins á umhverfislega sjálfbæran hátt_með skilvirkni, 
hagkvæmni og öryggi í fyrirrúmi í samræmi við stefnu stjórnvalda í samgöngumálum. 
Umhverfisstofnun fagnar því að sjá áform ráðherra um að flugvellir landsins og þjónusta við 
flugumferð eigi að þjóna þörfum samfélagsins á umhverfislega sjálfbæran hátt. Í ákvæðinu er 
þó hvergi fjallað um loftslags-, sjálfbærni- og umhverfismál með beinum hætti né um 
alþjóðlegar skuldbindingar Íslands varðandi loftslags- og umhverfismál. Þá er ekki að sjá að 
loftslags-, sjálfbærni- og umhverfismálum sé gaumur gefinn í 3. gr. frumvarpsins um verkefni 
ríkisins á grundvelli laganna. Stofnunin telur þetta vera annmarka á frumvarpinu sem komi 
ekki heim og saman við upphafsmálsgrein 2. gr. um markmið laganna. Hvernig ætla flugvellir 
landsins að vinna að því að þjóna þörfum samfélagsins á umhverfislega sjálfbæran hátt og 
hvernig verður eftirliti með því háttað?

Losun frá flugstarfsemi fellur undir viðskiptakerfi ESB með losunarheimildir (e. ETS). 
Umhverfisstofnun er lögbært stjórnvald vegna viðskiptakerfis ESB með losunarheimildir. Með 
tilkomu aðgerðarpakka ESB „Fit for 55“ er Ijóst að herða á verulega á reglum um losun frá 
flugstarfsemi með tilliti til markmiða Sambandsins í loftslagsmálum. Í því samhengi má 
jafnframt benda á að fram kemur í forgangslista Stjórnarráðs Íslands fyrir hagsmunagæslu í 
EES-samstarfinu að eitt af meginmarkmiðum stjórnvalda, varðandi loftslags- og umhverfismál 
og losun frá flugstarfsemi, sé að koma í veg fyrir að skuldbindingar sem Ísland undirgangist 
við innleiðingu gerðarinnar skerði samkeppnisstöðu Keflavíkurflugvallar sem tengiflugvallar á 
milli EES og Norður-Ameríku samanborið við aðra evrópska flugvelli og bein flug yfir 
Atlantshafið. Að mati Umhverfisstofnunar er nokkur hætta á að samkeppnisstaða 
Keflavíkurflugvallar skerðist aukinheldur ef ekki er gert ráð fyrir loftslags-, sjálfbærni- og 
umhverfismálum í uppbyggingu flugvallarins til framtíðar. Má hér nefna verkefni eins og m.a. 
föngun afísingarefna og eftirlit með álagi frá flugvallarstarfseminni á grunnvatnshlotið 
Rosmhvalanes undir Keflavíkurflugvelli en vatnshlotið er flokkað í hættu á að ná ekki 
umhverfismarkmiðum sínum um gott efnafræðilegt ástand í vatnaáætlun Íslands 2022-2027. 
Þá hefur mikil áhersla verið lögð á notkun sjálfbærs flugeldsneytis (e. sustainable aviation 

fuels, SAF) Í nýjustu breytingum á tilskipun (ESB) 2003/87/EB. Er þvÍ Ijóst að rekstrar- og 
uppbyggingaraðili flugvalla í eigu ríkisins, sbr. 4. gr. frumvarpsins, mun þurfa að byggja upp 
innviði á flugvöllunum til að mæta framtíðarþörfum flugrekenda í loftslags-, sjálfbærni- og 
umhverfismálum.

Umhverfisstofnun telur að lögfesting á ákvæðum um markmið og verkefni í loftslags-, 
sjálfbærni- og umhverfismálum vegna uppbyggingar og rekstrar flugvalla og þjónustu við 
flugumferð myndi veita rekstrar- og uppbyggingaraðila flugvalla nægilegt taumhald til þess að 
sinna verkefnunum. Ellegar er hætta á að þau verði vanrækt.

Með vísan til framangreinds telur Umhverfisstofnun mikilvægt að breytingar verði gerðar á 
frumvarpinu áður en það verður samþykkt. Fulltrúar stofnunarinnar eru reiðubúnir að koma á 
fund Alþingis til nefndasvið umhverfis- og samgöngunefndar og fara nánar yfir efni 
umsagnarinnar ef eftir því verður óskað.

